
रलत्रय प्रगट होता है और व्यवहार (राग का कारण) परवस्तु का 
आश्रय है क्योंकि पर में अटकने से ही तो राग की उत्पत्ति होती है । 

यह वास्तविक कारण नहीं है। राग और शुद्धभाव का क्या कार्य- 

कारण ? एक बन्धरूप है, एक मोक्षरूप है; ये तो दोनों विरोधी हैं, 
विपरीत कार्य के करनेवाले हैं | 

कोई भी सम्यक्त्व कहो, उसमें श्रद्धागुण की स्वभावपर्याय का 
सहचर होना अवश्यम्भावी है| वास्तव में सम्यग्दर्शन कई प्रकार का 
नहीं है, किन्तु उसका निरूपण कई प्रकार का है। सम्यग्दर्शन तो 
श्रद्धागुण की स्वभावपर्याय होने से एक ही प्रकार का है। उसका 
कथन कहीं द्रव्यकर्मरूप निमित्त की अपेक्षा से औपशमिक आदि 
तीन प्रकार का है; कहीं अबुद्धिपूर्वक राग के असद्भाव और सद्भाव 
के कारण निश्चय-व्यवहार दो प्रकार का है; कहीं श्रद्धागुण की 
अपेक्षा कथन है; कहीं ज्ञानगुण की अपेक्षा कथन और कहीं चारित्र 
की अपेक्षा कथन है| सिद्धों के आठ गुणों में श्रद्धा और चारित्र दोनों 
की इकट्ठी एक शुद्धपर्याय का नाम सम्यक्त्व है, वहाँ ज्ञान को भिन्न 
कर दिया है और चारित्र को सम्यक्त्व में समाविष्ट कर दिया है। 

कहाँ तक कहें ! कहनेवाले का अभिप्राय क्‍या है तथा प्रकरण क्‍या 
है ? - यह जानने की आवश्यकता है, साथ ही आवश्यक है कि द्रव्य- 
गुण-पर्याय का ठीक-ठीक ज्ञान हो; फिर भूल का अवकाश नहीं है। 

एक बात और खास यह है कि बिना असली सम्यग्दर्शनरूप 

पर्याय प्रगट हुए भी, मिथ्यादृष्टि जो शास्त्र के बल से तत्त्वार्थ की 
विकल्पात्मक श्रद्धा करता है, ग्यारह अड् तक का विकल्पात्मक 

ज्ञान करता है तथा छह काय के जीवों की रक्षा करता है, उसको 

आगमम में व्यवहार कहने की पद्धति है - जैसे, श्रीप्रवचनसार, गाथा 
239 के शीर्षक में मिथ्यादृष्टि के तीनों कहे हैं; श्रीसमयसारजी, 

  गाथा 276 में मिथ्यादृष्टि के तीनों - आचारादि -- शास्त्रज्ञान को 

ज्ञान, जीवादि के श्रद्धान को श्रद्धान और षट्काय के जीवों की रक्षा 
को चारित्र कह कर तुरन्त गाथा 277 में उसका निषेध कर दिया है 
कि रलत्रय तो आत्मश्रित शुद्धभाव है; यह राग, रतत्रय नहीं हो 

सकता | इसमें इतना विवेक रखने की आवश्यकता है कि मिथ्यादृष्टि 
के श्रद्धानादि को व्यवहार कहने पर भी, वह व्यवहाराभास है; न 
व्यवहाररतत्रय है और न निश्चयरत्नत्रय है। 

श्री समयसारजी, कलश 9 में कहा है कि नौ तत्त्वों की 
विकल्पात्मक श्रद्धा को छोड़कर, एक आत्मानुभव हमें प्राप्त हो। 
वहाँ भी रागवाली नौ पदार्थों की श्रद्धा से आशय है। कुछ लोगों का 
ऐसा भी कहना है कि सम्यग्दर्शन से पूर्व होनेवाली नौ पदार्थों की 
श्रद्धा को व्यवहारसम्यग्दर्शन कहते हैं, किन्तु सम्यक्त्व की उत्पत्ति 
से पहले व्यवहाररतत्रय होता ही नहीं | इसकी साक्षी श्रीपज्चास्तिकाय 
गाथा 106-107 की टीका में नियम कर दिया है कि दर्शनमोह के 
अनुदय और सम्यग्दर्शन की प्राप्ति से पहले कोई मोक्षमार्ग नहीं। 
बिना निश्चय के, व्यवहार किस का? अब सार बात यह है कि 

वास्तव में तो सम्यग्दर्शन, श्रद्धागुण की निर्विकल्प शुद्धपर्याय है, जो 
चौथे गुणस्थान से सिद्ध तक एकरूप है | उसमें निश्चय-व्यवहार है 
ही नहीं। वास्तव में यह व्यवहार-निश्चय की कल्पना से रहित 
सम्यक्त्व अद्वैतरूप है। इसकी चर्चा स्वयं ग्रन्थकार छठवीं पुस्तक 
में करेंगे । यह अनेकान्त आगम की तीक्ष्णधारा है | गुरुगम से चलानी 
सीखनी पड़ती है, अन्यथा रागरूप शत्रु का गला काटने की बजाय 
जीव स्वयं खड्डे में पड़ जाता है। विशेष सद्‌गुरु के परिचय से 
जानकारी करें| हम जैसे तुच्छ पामर क्या आगम का पार पा सकते हैं ? 

सदगुरुदेव की जय। ३» शान्ति। 

सम्यक्त्व के भेद 

श्री चिद्विलास परमागम में कहा है - चौथे गुणस्थानवाला 
जीव, श्री सर्वज्ञकर कहे हुए वस्तुस्वरूप का चिन्तवन करता है, उसको 

सम्यक्त्व हो गया है। उस सम्यक्त्व के 67 भेद हैं, वे कहते हैं। 

प्रथम, श्रद्धान के चार भेद हैं - 

(1) परमार्थ संस्तव - सात तत्त्व हैं। उनका स्वरूप, ज्ञाता 

चिन्तवन करता है । चेतनालक्षण, दर्शन-ज्ञानरूप उपयोग, अनादि- 
अनन्त शक्तिसहित अनन्त गुणों से शोभित मेरा स्वरूप है। अनादि 
से पर संयोग के साथ मिथ्या है तो भी (हमारा) ज्ञानउपयोग हमारे 
स्वरूप में ज्ञेयाकार होता है; परज्ञेयरूप नहीं होता। (हमारी) ज्ञानशक्ति 

अविकाररूप अखण्डित रहती है। ज्ञेयों को अबलम्बन करती है 
परन्तु निश्चय से परज्ञेयों को छूती भी नहीं है। उपयोग, पर को 
देखता हुआ भी, अनदेखता है; पराचरण करता हुआ भी, अकर्ता है 
- ऐसे उपयोग के प्रतीतिभाव को श्रद्धता है । अजीवादिक पदार्थों को 

हेय जानकर श्रद्धान करता z । बारम्बार भेदज्ञान द्वारा स्वरूप 

चिन्तवन करके स्वरूप की श्रद्धा हुई, उसका नाम परमार्थ संस्तव 
कहा जाता है। 

(2 ) मुनित परमार्थ - जिनागम-द्रव्यश्रुत द्वारा अर्थ को जानकर 
ज्ञानज्योति का अनुभव हुआ, उसको मुनित परमार्थ कहते हैं। 

(3) यतिजन सेवा - वीतराग स्वसंवेदन द्वारा शुद्धस्वरूप 
का रसास्वाद हुआ, उसमें प्रीति-भक्ति-सेवा, उसको यतिजन सेवा 

कहा जाता है। 

( 4 ) कुदृष्टिपरित्याग - परालम्बी बहिर्मुख मिथ्यादृष्टिजनों 

के त्याग को कुदृष्टिपरित्याग कहा जाता है। 

सम्यक्त्व के तीन चिह्न कहते हैं - 

( 5 ) 1. जिनागमशुश्रूषा - अनादि की मिथ्यादृष्टि को छोड़कर, 
जिनागम में कहे हुए ज्ञानमय स्वरूप को पाया जाता है। उसमें 
उपकारी जिनागम है। उस जिनागम के प्रति प्रीति करें। ऐसी प्रीति 

करे कि जैसे दरिद्री को किसी ने चिन्तामणि दिखाया, तब उससे 
चिन्तामणि पाया। उस समय जैसे वह दरिद्री उस दिखानेवाले से 

प्रीति करता है, वैसी प्रतीति श्रीजिनसूत्र से (सम्यग्दृष्टि) करे, 
उसको जिनागमशुश्रूषा कहा जाता है। 

(6 ) 2. धर्मसाधन में परम अनुराग - जिनधर्मरूप अनन्त 
गुण का विचार, वह धर्मसाधन है। उसमें परम अनुराग करे; धर्म 
साधन में अनुराग, दूसरा चिह्न है। 

(7 ) 3. जिनगुरु वैयावृत्य - जिस गुरु द्वारा ज्ञान-आनन्द 
पाया जाता है; इसलिए उनकी बैयावृत्य-सेवा-स्थिरता करे; वह जिन 

गुरुवैयावृत्य, तीसरा चिह्न कहा जाता है | ये तीनों चिह्न अनुभवी के हैं । 

अब, विनय के दस भेद कहते हैं - 

(8 से 17 )- 1. अरहन्त, 2. सिद्ध, 3. आचार्य, 4. उपाध्याय, 
5, साधु, 6. प्रतिमा, 7. श्रुत, 8. धर्म, 9. चार प्रकार का संघ, और 
10. सम्यकत्व; इन दस की विनय करे; उन द्वारा स्वरूप की भावना 
उत्पन्न होती है। 

अब, तीन शुद्धि कहते हैं - 

(18 से 20 ) - मन-वचन-काय शुद्ध करके स्वरूप भावे, 

और स्वरूप अनुभवी पुरुषों में इन तीनों को लगावे; स्वरूप को 
निःशंक निःसन्देहपने ग्रहे । 

अब, पाँच दोषों का त्याग कहते हैं (अतिचार) 

( 21 ) 1. सर्वज्ञ वचन को निःसन्देहपणे माने। 

(22 ) 2. मिथ्यामत की अभिलाषा न करे; पर-द्वैत को न इच्छे । 

( 23 ) 3. पवित्र स्वरूप को ग्रहे, पर के प्रति ग्लानि न करे। 

( 24 ) 4. मिथ्यात्वी परग्राही द्वैत की मन द्वारा प्रशंसा न करे। 

( 25 ) 5. वचन द्वारा (उस मिथ्यात्वी के) गुण न कहे । 

अब, सम्यक्त्व की प्रभावना के आठ भेद कहते हैं - 

( 26 ) 1. पव्यणी - (अर्थात्‌, सिद्धान्त का जानकार) सिद्धान्त 
में स्वरूप को उपादेय He | 

(27 ) 2. धर्मकथा - जिनधर्म का कथन He | 

( 28 ) 3. वादी - हट द्वारा द्वैत का आग्रह होय तो छुड़ावे और 

मिथ्यावाद मिटावे। 

( 29 ) 4. निमित्त - स्वरूप पाने में निमित्त जिनवाणी, गुरु 

तथा स्वधर्मी हैं और निजविचार है; निमित्तरूप से जो धर्मज्ञ हैं 
उसका fed He | 

(30) 5. तपस्वी - परद्वैत की इच्छा मिटाकर, निजप्रताप 
प्रगट करे। 

(31 ) 6. विद्यावान - विद्या द्वारा जिनमत का प्रभाव कहे, 

ज्ञान द्वारा स्वरूप का प्रभाव करे। 

(32 ) 7. सिद्ध - स्वरूपानन्दी का वचन द्वारा हित करे, संघ 

की स्थिरता करे; जिस द्वारा स्वरूप की प्राप्ति होती है, उसको सिद्ध 
कहते हैं। 

(33 ) 8, कवि - कवि, स्वरूपसम्बन्धी रचना रचे, परमार्थ 

को पावे, प्रभावना करे। 

इन आठ भेदों द्वारा जिनधर्म का-स्वरूप का-प्रभाव बढ़े, ऐसा 
करे, ये अनुभवी के लक्षण हैं। 

अब, छह भावना कहते हैं - (विशेष) 

( 34 ) 1. मूलभावना - सम्यक्त्वस्वरूप-अनुभव, वह सकल 
निज-धर्ममूल / शिवमूल है। जिनधर्मरूपी कल्पतरु का मूल, 
सम्यक्त्व है - ऐसा भावे (दंसणमूलो धम्मो)। 

(35) 2. द्वारभावना - धर्मनगर में प्रवेश करने के लिए 

सम्यक्त्व, द्वार है। 

( 36 ) 3. प्रतिष्ठाभावना - ब्रत-तप की, स्वरूप की प्रतिष्ठा, 

सम्यक्त्व से है। 

(37 ) 4, निधानभावना - अनन्त सुख देने का निधान, 
सम्यक्त्व है। 

( 38 ) 5. आधारभावना - जिन गुणों का आधार, सम्यक्त्व है। 
( 39 ) 6. भाजनभावना - सब गुणों का भाजन, सम्यक्त्व है। 
ये छह भावनाएँ स्वरूपरस प्रगट करती हैं। 

अब, सम्यक्त्व के पाँच भूषण लिखते हैं - 
(40 ) 1. कौशल्यता - परमात्मभक्ति, परपरिणाम और 

पापपरित्याग (रूप) स्वरूप, भावसंवर और शुद्धभावपोषक क्रिया 
को कौशल्यता कहते हैं । 

(41 ) 2. तीर्थसेवा - अनुभवी वीतराग सत्पुरुषों के सड़ को 
तीर्थसेवा कहते हैं। 

(42 ) 3. भक्ति - जिनसाधु और स्वधर्मी की आदरता द्वारा 
उसकी महिमा बधाना, उसको भक्ति कहते हैं। 

( 43 ) 4. स्थिरता - सम्यक्त्वभाव की दूढ़ता, वह स्थिरता है। 

(44) 5. प्रभावना - पूजा-प्रभाव करना, वह प्रभावना है। 
ये भूषण, सम्यक्त्व के हैं। 

सम्यक्त्व के पाँच लक्षण हैं । वे क्या-क्या हैं, उनको कहते हैं -

(45 ) 1. उपशम - राग-द्वेष को मिटाकर, स्वरूप की भेंट 

करना, वह उपशम है। 

(46 ) 2. संवेग - निजधर्म तथा जिनधर्म के प्रति राग, वह 
संवेग है। 

(47 ) 3. निर्वेद - वैराग्यभाव, वह निर्वेद है। 

(48 ) 4. अनुकम्पा - स्वदया-परदया, वह अनुकम्पा है। 

(49 ) 5. आस्तिक्य - स्वरूप की तथा जिनवचनों की 

प्रतीति, वह आस्तिक्य है। ये लक्षण अनुभवी के हैं। 

अब, छह जैनसार लिखते हैं - 

(50 ) 1. वन्दना - परतीर्थ, परदेव और परचैत्य, उनकी 

वन्दना न करे। 

( 51 ) 2. नमस्कार - उनकी पूजा या नमस्कार न करे। 

(52 ) 3. दान - उनको दान न करे। 

(53 ) 4. अनुप्रयाण - (उनके लिये) अपने खान-पान से 
अधिक न करे। 

(54 ) 5. आलाप - प्रणतिसहित सम्भाषण, उसको आलाप 
कहते हैं, वह उनके साथ न करे। 

(55 ) 6. संलाप - गुण-दोष सम्बन्धी पूँछना या बारम्बार 
भक्ति करना, संलाप है, वह उनकी न करे। 

अब, सम्यक्त्व के छह अभड़ कारण लिखते हैं | जो सम्यक्त्व 
के भड़ के कारण पाकर न डिगे, उनको अभड़ कारण कहते हैं। 
उनके छह भेद हैं। 

( 56 से 61 ) 1. राजा, 2. जनसमुदाय, 3.बलवान, 4. देव, 

  5, पितादिक बड़ेजन, और 6. माता। ये सम्यक्त्व के अभड़पने में 

छह भय हैं। उनको जानता रहे, पर उनके भय से निजधर्म तथा 

जिनधर्म को न तजे। 

अब, सम्यक्त्व के छह स्थान लिखते हैं - 

(62) 1. जीव है - आत्मा, अनुभवसिद्ध है। चेतना में 
चित्तलीन करे; जीव, अस्तिरूप है, वह केवलज्ञान द्वार प्रत्यक्ष है। 

(63 ) 2. नित्य है - द्रव्यार्थिकनय से नित्य है। 

(64 ) 3. कर्ता है - आत्मा, पुण्य-पाप का कर्ता है। 

(65 ) 4. भोक्ता है - आत्मा, पुण्य-पाप का भोक्ता भी है। 
यह पुण्य-पाप का कर्ता - भोक्तापना, मिथ्यादृष्टि में है । निश्वयनय 
से आत्मा, उनका कर्ता या भोक्ता नहीं है। 

(66 ) 5. अस्ति, श्रुव ( मोक्ष ) है - निर्वाणस्वरूप अस्ति, 
ध्रुव है। व्यक्त निर्वाण, वह अक्षय मुक्ति है, और 

(67) 6. मोक्ष का उपाय है - सम्यग्दर्शन-ज्ञान-चारित्र, 
वह मोक्ष का उपाय है। 

सम्यकत्व के ये 67 भेद, परमात्मा की प्राप्ति का उपाय हैं। 

( सम्यवत्व तो एक ही प्रकार होता है। उसमें थेद नहीं होते। 
उससे अविनाथावी उस सम्यग्द्रष्टि आत्मा के ज्ञान-चारित्र आदि में 
क्या-क्या विशेषताएँ आ जाती हैं, उनका यह कथन है । चिदृविलास 
के अतिरिक्त और किसी शास्त्र में हमारे देखने में ही नहीं आया है। 
Tygon & fae अत्यन्त उपयोगी समझकर यहाँ दे दिया है (1 

कण्ठस्थ करने योग्य प्रशनोत्तर -- 

WIT 230- समयग्दर्शन किसे कहते हैं ? 

उत्तर - आत्मा के सम्यक्त्व (श्रद्धा) गुण की स्वभावपर्याय 

को सम्यग्दर्शन कहते हैं। यह शुद्धभावरूप है; रागरूप नहीं है। 
आत्मा की एक शुद्धि विशेष का नाम है। तच्त्वार्थश्रद्धान या 
आत्मश्रद्धान, उस का लक्षण है। यह चौथे से सिद्ध तक सब जीवों 
में एक जैसा पाया जाता है। 

प्रश्न 231- मिथ्यादर्शन किसे कहते हैं ? 

उत्तर - आत्मा के सम्यक्त्व (श्रद्धा) गुण की विभावपर्याय 

को मिथ्यादर्शन कहते हैं। यह मोहरूप है; आत्मा में कलुषता है। 
स्व-पर का एकत्व, इसका लक्षण है। 

प्रश्न 232- सम्यक्त्व का लक्षण स्वानुभूति क्‍या है ? 

उत्तर - सम्यग्दृष्टि का मति-श्रुतज्ञान जिस समय सम्पूर्ण परज्ञेयों 
से हटकर, मात्र आत्मानुभव करने लगता है, उसको स्वात्मानुभूति 
कहते हैं तथा सम्यग्दर्शन की सहचरता के कारण और बुद्धिपूर्वक 
राग के अभाव के कारण, इसी को निश्चयसम्यग्दर्शन भी कहते हैं । 

प्रझ़्न 233- सम्यक्त्व का लक्षण श्रद्धा, रुचि, प्रतीति 

क्या है? 

उत्तर - सम्यग्दृष्टि का मति-श्रुतज्ञान जब विकल्परूप से नौ 

तत्त्वों की जानकारी तथा श्रद्धा में प्रवृत्त होता है, उस विकल्प को या 
विकल्पात्मकज्ञान को Tek ch] Meat होने से, व्यवहारसम्यक्त्व 

कहा जाता है। 

प्रश्न 234- सम्यक्त्व का लक्षण चरण, प्रशम, संवेग, 
निर्वेद, अनुकम्पा, आस्तिक्य, भक्ति, वात्सल्यता, निन्दा, Tet 

क्या है? 

उत्तर - सम्यग्दृष्टि के सम्यक्त्व से अविनाभावी अनन्तानुबन्धी - 
कषाय का अभाव हो जाता है और उसके अभाव से उसके चारित्र 
में शुभक्रियाओं में प्रवृत्ति होती है। उस शुभविकल्परूप मन की 

प्रवृत्ति, जो चारित्रगुण की विभावपर्याय है, चरण है; आरोप से उसे 
सम्यक्त्व कह देते हैं तथा उसी समय कषायों में मन्दता आ जाती है, 
उसको प्रशम कह देते हैं। पञ्च परमेष्ठी, धर्मात्माओं, रत्नन्नरयरूप 
धर्म तथा धर्म के अड़ों में जो प्रीति हो जाती है, उसको संवेग, भक्ति 
वात्सल्यता कहते हैं तथा भोगों की इच्छा न होने को निर्वेद कहते 
हैं, स्व-पर की दया को अनुकम्पा कहते हैं; नौ पदार्थों में 'है' पने 
के भाव को आस्तिक्य कहते हैं। अपने में रागभाव के रहने तथा 
उससे होनेवाले बन्ध के पश्चाताप को निन्दा कहते हैं तथा उस राग 
के त्याग के भाव को गर्हा कहते हैं। ये सब अनन्तानुबन्धी-कषाय 
के अभाव होने से चारित्रगुण में विकल्प प्रगट होते हैं । उनको आरोप 
से सम्यक्त्व या व्यवहारसम्यक्त्व भी कह देते हैं क्योंकि सम्यक्त्व 
की सहचरता है। 

प्रश्न 235- निःशड्धित अड़ किसे कहते हैं ? 

उत्तर - शट्डा नाम संशय तथा भय का है। इस लोक में धर्म 
-अधर्मद्रव्य, पुदूगल परमाणु आदि सूक्ष्म पदार्थ, समुद्र, मेरुपर्वत 
आदि दूरवर्ती पदार्थ तथा तीर्थड्डूर, चक्रवर्ती, राम, रावणादि अन्तरित 
पदार्थ हैं - इनका वर्णन जैसा सर्वज्ञ वीतरागभाषित आगम में कहा 
गया है, वह सत्य है या नहीं ? अथवा सर्वज्ञदेव ने वस्तु का स्वरूप 
अनेकान्तात्मक ( अनन्त धर्मसहित) कहा है, वह सत्य है या असत्य 
है ? - ऐसी शड्ड्ा उत्पन्न न होना, वह निशद्धितपना है। 

परपदार्थों में आत्मबुद्धि का उत्पन्न होना, पर्यायबुद्धि है, अर्थात्‌ 
कर्मोदय से मिली हुई शरीरादि सामग्री को ही जीव अपना स्वरूप 
समझ लेता है। इस अन्यथा बुद्धि से ही सात प्रकार के भय उत्पन्न 
होते हैं; यथा - इहलोकभय, परलोकभय, वेदनाभय, अरक्षाभय, 
अगुप्तिभय, मरणभय, अकस्मात्‌ृभय। 

यहाँ पर कोई शड्ड्ा करे कि भय तो श्रावकों तथा मुनियों के भी 
होता है क्योंकि भयप्रकृति का उदय, अष्टम गुणस्थान तक है तो 
भय का अभाव सम्यग्दृष्टि के कैसे हो सकता है ? 

उसका समाधान :-- सम्यग्दृष्टि के कर्म के उदय का स्वामीपना 
नहीं है और न वह परद्॒व्य द्वारा अपने द्रव्यत्वभाव का नाश मानता 
है; पर्याय का स्वभाव विनाशीक जानता है; इसलिए चारित्रमोह 
सम्बन्धी भय होते हुए भी, दर्शनमोह सम्बन्धी भय का तथा 

तत्त्वार्थश्रद्धान में शड्डा का अभाव होने से वह निःशड्ड और निर्भय 
ही है। यद्यपि वर्तमान पीड़ा सहने में अशक्त होने के कारण, भय से 
भागना आदि इलाज भी करता है, तथापि तत्त्वार्थश्रद्धान से डिगनेरूप 
दर्शनमोहसम्बन्धी भय का लेश भी उसे उत्पन्न नहीं होता। अपने 
आत्तज्ञान में निःशड्ढ रहता है। 

प्रश्न 236- निःकांक्षित अड़ किसे कहते हैं ? 

उत्तर - विषय-भोगों की अभिलाषा का नाम काँक्षा या वाँछा 
है। इसके चिह्न ये हैं - पहिले भोगे हुए भोगों की वाँछा, उन भोगों 
की मुख्य क्रिया की वाँछा, कर्म और कर्म के फल की वाँछा, 
मिथ्यादृष्टियों को भोगों की प्राप्ति देखकर उनको अपने मन में भले 
जानना अथवा इन्द्रियों की रुचि के विरुद्ध भोगों में उद्बेगरूप होना, 

ये सब संसारिक वाँछाएँ हैं । जिस पुरुष के ये न हों, वह निकांक्षित 
अड्डयुक्त है। यद्यपि सम्यग्दृष्टि, रोग के उपायवत्‌ पज्चेन्द्रियों के 
विषय सेवन करता है तो भी उसको उनसे रुचि नहीं है । ज्ञानी पुरुष, 
ब्रतादि शुभाचरण करता हुआ भी, उनके उदयजनित शुभफलों की 
वाँछा नहीं करता, यहाँ तक ब्रतादि शुभाचरणों को, अशुभ से बचने 
के लिये आचरण करते हुए भी, हेय जानता है। 

प्रश्न 237- निर्विचिकित्सा अड़ किसे कहते हैं ? 

  उत्तर - अपने को उत्तम गुणयुक्त समझकर, अपने को श्रेष्ठ 

मानने से दूसरे के प्रति जो तिरस्कार करने की बुद्धि उत्पन्न होती है, 

उसे विचिकित्सा या ग्लानि कहते हैं | इस दोष के चिह्न ये हैं - जो 
कोई पुरुष, पाप के उदय से दुःखी हो या असाता के उदय से ग्लान 
-शरीरयुक्त हो, उसमें ऐसी ग्लानिरूप बुद्धि करना कि 'मैं सुन्दर 
रूपवान्‌, सम्पत्तिवान, बुद्धिमान हूँ; यह रड्डू-दीन, कुरूप मेरी बराबरी 
का नहीं' सम्यग्दृष्टि के ऐसे भाव कदापि नहीं होते। वह विचार 
करता है कि जीवों की शुभाशुभकर्मों के उदय से अनेक प्रकार 
विचित्रदशा होती है ।कदाचित मेरा भी अशुभ उदय आ जाये तो मेरी 
भी ऐसी दुर्दशा होना कोई असम्भव नहीं है; इसलिए वह दूसरों को 
हीनबुद्धि से या ग्लानदृष्टि से नहीं देखता | 

प्रश्न 238- अमूढ्दृष्टि अड़ किसे कहते हैं ? 

उत्तर - अतत्त् में तत्त्व के श्रद्धान करने की बुद्धि को मूढ़बुद्धि 
कहते हैं | जिनके यह मूढ़दृष्टि नहीं है, वे अमूढ़दृष्टि अड़युक्त सम्यक्‌ 
-दृष्टि हैं । इसके बाह्य चिह्न यह हैं-मिथ्यादृष्टियों ने पूर्वापर विवेक 
बिना, गुण-दोष के विचाररहित, अनेक पदार्थों को धर्मरूप वर्णन किये 

हैं और उनके पूजने से लौकिक तथा पारमार्थिक कार्यों की सिद्धि 
बतलायी है। अमूढ़दृष्टि का धारक इन सब को असत्य जानता है 
और उनमें धर्मरूप बुद्धि नहीं करता तथा अनेक प्रकार की लौकिक 
मूढ़ताओं को निस्सार तथा खोटे फलों की उत्पादक जानकर, 

व्यर्थ समझता है। कुदेव या अदेव में देवबुद्धि; कुगुरु या अगुरु में 
गुरुबुद्धि; तथा इनके निमित्त हिंसा करने में धर्म मानना आदि 
मूढ़दृष्टिपने को मिथ्यात्व समझ दूर ही से तजता है, यही सम्यकत्वी 
का अमूढदृष्टिपना है। वह सच्चे देव, गुरु, धर्म को ही स्वरूप 
पहचान कर मानता है। 

प्रश्न 239- उपबूंहण अड्ग किसे कहते हैं ? 

उत्तर - अपनी तथा अन्य जीवों की सम्यग्दर्शन-ज्ञान-चारित्र 

शक्ति का बढ़ाना, उपबृंहण अड्ज है । इसको उपगूहन अड़ भी कहते 

हैं। पवित्र जिनधर्म में अज्ञानता अथवा अशक्यता से उत्पन्न हुई 
निन्‍्दा को, योग्य रीति से दूर करना तथा अपने गुणों को व दूसरे के 

दोषों को ढांकना, सो उपगृहन अड् है। 

प्रश्न 240- स्थितिकरण अड़ किसे कहते हैं ? 

उत्तर - आप स्वयं या अन्य पुरुष किसी कषायवश ज्ञान, 

श्रद्धान, चारित्र से डिगते या छूटते हों तो अपने को व उन्हें दृढ़ तथा 
स्थिर करना, स्थितिकरण अड्ज है। 

प्रश्न 241- वात्सल्य अड्ः किसे कहते हैं ? 

उत्तर - अरहन्त, सिद्ध, उनके विम्ब, चैत्यालय, चतुर्विध संघ 

तथा शास्त्रों में अन्त:करण से अनुराग करना, भक्ति-सेवा करना, वह 

वात्सल्य है। यह वात्सल्य वैसा ही होना चाहिए, जैसे स्वामी में 
सेवक की अनुरागपूर्वक भक्ति होती है या गाय का बछड़े में उत्कट 
अनुराग होता है। यदि इन पर किसी प्रकार के उपसर्ग या सड्कूट 

आदि आवें तो अपनी शक्तिभर मेटने का यत्न करना चाहिए; शक्ति 

नहीं छिपाना चाहिए। 

प्रश्न 242- प्रभावना अड़ किसे कहते हैं ? 

उत्तर - जिस तरह से बन सके, उस तरह से अज्ञान अन्धकार को 

दूर करके जिन शासन के माहात्म्य को प्रगट करना प्रभावना है अथवा 
अपने आत्मगुणों की उद्योत करना, अर्थात्‌ रलत्रय के तेज से अपनी 
आत्मा का प्रभाव बढ़ाना और पवित्र मोक्षदायक जिनधर्म को दान 
-तप-विद्या आदि का अतिशय प्रगट करके तन, मन, धन द्वारा 

(जैसी अपनी योग्यता हो) सर्व लोक में प्रकाशित करना, वह 

प्रभावना है। 

सम्यग्दर्शन से लाभ 

सम्यग्दर्शन से -- 

(1) आगामी कर्मों का आख्रव-बन्ध रुक जाता है; 

(2) पहले बन्धे हुए कर्मों की निर्जरा होती है; 

(3) ज्ञान, सम्यग्ज्ञान हो जाता है और चारित्र, सम्यक्चारित्र हो 
जाता है; 

(4) एकत्वबुद्धि की कलुषता, आत्मा से दूर हो जाती है और 

शुद्धि की प्रगटता हो जाती है; 

(5) दुःख दूर होकर, अतीन्द्रियसुख प्रारम्भ हो जाता है; 

(6) लब्धिरूप स्वानुभूति तो हर समय रहती है और कभी 
-कभी उपयोगात्मक स्वात्मानुभूति का भी आनन्द मिलता है; 

(7) अनादिकालीन पर के कर्तृत्व-भोक्तृत्व का भाव समाप्त 
हो जाता है। पर के संग्रह की तृष्णा मिट जाती है। परिग्रहरूपी 
पिशाच से मुख मुड़ जाता है । उपयोग का बहाव, पर से हट कर स्व 
की ओर होने लगता है; 

(8) कर्मचेतना और कर्मफलचेतना के स्वामित्व का नाश 

होकर, मात्र ज्ञानचेतना का स्वामी हो जाता है / ज्ञानमार्गानुचारी हो 
जाता है; 

(9) परद्॒व्यों का, अपने संयोग-वियोग का, राग का, इन्द्रियसुख 

-दुःख का, कर्मबन्ध का, नौ तत्त्वों का, यहाँ तक कि मोक्ष का भी 
ज्ञाता-दृष्टा बन जाता है। केवल सामान्य आत्मा में स्वपने की बुद्धि 
रह जाती है; 

(10) इन्द्रियज्ञान और इन्द्रियसुख में हेयबुद्धि हो जाती है; 
अतीन्द्रियज्ञान और अतीन्द्रियसुख की रुचि जागृत हो जाती है; 

(11) आत्पप्रत्यक्ष हो जाता है; 

(12) सातावेदनीय से प्राप्त सुख सामग्री में उपादेयबुद्धि नष्ट 

हो जाती है; 

(13) विषयसुख और पर में अत्यन्त अरुचिभाव हो जाता है; 

(14) मात्र ज्ञानमय भाव उत्पन्न होते हैं; अज्ञानमय भावों की 
उत्पत्ति का नाश हो जाता है। 

(15) धर्म प्रारम्भ होता है। सम्यग्दर्शन पहला धर्म है और 
चारित्र दूसरा धर्म है। जगत में और धर्म कुछ नहीं है; 

(16) मिथ्यात्वसम्बन्धी कर्मों का अनादिकालीन निमित्त 

-नैमित्तिकसम्बन्ध छूट जाता है; 

(17) अनादि पज्च परावर्तन की श्रृंखला टूट जाती है; 

(18) नरक, निर्यज्च और मनुष्यगति नहीं बँधती। केवल 

देवगति में ही सहचर रागवश जाता है| यदि पहले बँधी हो तो नरक 
में प्रथम नरक के प्रथम पाथड़े से आगे नहीं जाता। तिर्यज्च या 
मनुष्य, उत्तम भोगभूमि का होता है; सम्यग्दृष्टि मनुष्य, मनुष्यगति में 
जन्म नहीं लेता। देवगति से मनुष्यगति में आ सकता है; 

(19) नियम से उसी भव में या थोड़े से भवों में मोक्ष का नाथ 

होकर, सब दुःखों से सदा के लिये छुटकारा हो जाता है। 

-- ऐसे महान पवित्र सम्यग्दर्शन को कोटिश: नमस्कार है। 

सम्यग्दर्शन का माहात्म्य 

श्री रत्नकरण्डश्रावकाचारजी में कहा है- 

यदि पापनिरोधोउन्यसम्पदा कि प्रयोजनम्‌। 

अथ पापस्त्रवो5न्यसम्पदा कि प्रयोजनम्‌॥27 ॥ 

अर्थात्‌, यदि (सम्यग्दर्शन के माहात्म्य से ) पाप का निरोध है, 
अर्थात्‌ आगामी कर्मों का संवर है तो हे जीव ! अन्य सम्पदा से तुझे 
क्या प्रयोजन है ? कुछ नहीं। और यदि सम्यग्दर्शन के अभाव में पाप 
का आखव है, अर्थात्‌ कर्मों का आगमन है तो भी हे जीव ! तुझे अन्य 
सम्पदा से क्या प्रयोजन है ? 

भावार्थ - जीव को सबसे अधिक सम्पदाओं की अभिलाषा 
है तो गुरुदेव समझाते हैं कि हे जीव ! यदि सम्यग्दर्शनरूपी महान 
सम्पदा प्राप्त हो गयी तो अन्य सम्पदाएँ तेरे किस काम की ? इस 
सम्पदा से मुझे आखसत्रव का निरोध होगा और उसके फलस्वरूप 
महान अतीच््रिय सुखरूप मोक्ष मिलेगा। अन्य सम्पदा तो नाशवान 
हैं, वह तेरे कुछ काम नहीं आती। भाई ! उनको आत्मा छूता भी 
नहीं । नीचे की पंक्ति में नास्ति से समझाते हैं कि यदि सम्यक्त्वरूप 
सच्ची सम्पदा नहीं है और शेष जगत्‌ की सब सम्पदाएँ हैं, महान 
अहमिन्द्रपद तक प्राप्त है, तो रहो, हे जीव ! मिथ्यादर्शनरूपी महान 
शत्रु से तुझे कर्म बँधता रहेगा और उसके फलस्वरूप नरक-निगोद 
में चला जायेगा। यह सब सम्पदा यहीं पड़ी रह जायेंगी; इसलिए 

भाई ! इन सम्पदाओं की अभिलाषा छोड़ | ये तो जीव को अनेक बार 
मिली | असली सम्यक्त्वरूपी सम्पदा का प्रयत्न कर, जिसके सामने 

ये सब हेय हैं । 

सम्यग्दर्शन से ज्ञान और चारित्र, सम्यक्‌ हो जाते हैं और उनका 
गमन भी मोक्षमार्ग की ओर चल देता है, अन्यथा ग्यारह अड्भ तक 
ज्ञान और महाब्रत तक व्यर्थ है; केवल TAI करनेवाला है। ( देखिये; 
इसी ग्रन्थ का श्लोक 7537)। इसलिए संसारसागर से तरने के लिए 

सम्यग्दर्शन खेवट के समान कहा है। 

दर्शन ज्ञानचारित्रात्साधिमानमुपाएनुते। 

दर्शन कर्णधारं तन्मोक्षमार्गे प्रचक्ष्यते ॥३1॥ 

विद्यावृत्तस्पय सभूतिस्थिवृद्धिफलोदया: । 
न सन्त्यसति सम्यक्त्वे बीजाभावे तरोरिव ॥32॥ 

अर्थात्‌, ज्ञान-चारित्र से पहले सम्यग्दर्शन की ही साधना की 

जाती है क्‍योंकि वह मोक्षमार्ग में खेवटिया के समान कहा गया है। 

ज्ञान और चारित्र की उत्पत्ति, स्थिति, वृद्धि और अतीन्द्रिय सुखरूपी 
'फल, सम्यक्त्व के अभाव में नहीं होते; जैसे, बीज के अभाव में वृक्ष 

की उत्पत्ति, स्थिति, वृद्धि और फल लगना नहीं होता। दंसण मूलो 

धम्मो - यहाँ सम्यग्दर्शश को बीजवत्‌ कहा है और चारित्र को 
वृक्षवत्‌ कहा है और अतीन्द्रियसुखरूप मोक्ष, उसका फल कहा है। 
अतः पहले सम्यग्दर्शन का पुरुषार्थ करना ही सर्वश्रेष्ठ है । 

गृहस्थो मोक्षमार्गस्थो निर्मोहो नैव मोहवान्‌। 

अनगारो गृही श्रेयान्‌ निर्मोहो मोहिनो मुने: ॥33॥ 

अर्थात्‌, सम्यग्दृष्टि गृहस्थी, मोक्ष की ओर जा रहा है किन्तु 
मिथ्यादृष्टि मुनि, संसार (निगोद) की ओर जा रहा है; अतः उस 
मिथ्यादृष्टि मुनि से वह सम्यग्दृष्टि श्रेष्ठ है। 

इससे सम्यकत्व का माहात्म्य प्रगट ही है । छहढाला में भी कहा 

a 

प्रथम नरक विन षटभू ज्योतिष, वान भवन षंढ नारी। 

थावर विकलत्रय पशु में नाहिं, उपजत समकितधारी ॥ 

तीनलोक तिहुं कालमाहिं, नहिं दर्शन सम-सुखकारी। 
सकलधरम को मूल यही, इस बिन करनी दुःखकारी ।। 

मोक्षमहल की परथम सीढ़ी, या बिन ज्ञान चरित्रा। 

सम्यकता न लहै, सो दर्शन धारो भव्य पवित्रा॥ 

देखो ! केवल एक सम्यग्दर्शन से कितना संसार कट जाता है। 

किड्चित्‌ भवों में मोक्ष हो जाता है और तब तक नरक-तिर्यञ्च नहीं 
होता। केवल देव और वहाँ से कुलीन सम्पत्तिशाली मनुष्य होता है। 
यदि श्रेणिक की तरह मिथ्यात्व अवस्था में सातवें नरक तक की भी 

आयु बाँध ली हो, तो कटकर अधिक से अधिक पहले नरक की 

प्रथम पाथड़े की 84 हजार वर्ष रह जाती है। यदि पशुगति या 

मनुष्यगति बाँध ली हो, तो उत्तम भोगभूमि की हो जाती है और 
मोक्षमार्ग तो उसी समय प्रारम्भ हो जाता है। वह वहाँ भी कर्मों की 
निर्जगा करके मोक्ष का ही पुरुषार्थ करता है। 

श्रीकार्तिकेयानुप्रेक्षा में कहा है- 

रयणाण महारयणं सव्वजोयाण उत्तमं जोयं। 

सिद्धीण महारिद्धी सम्मत्तं सव्वसिद्धियरं।॥325॥ 

अर्थात्‌, सम्यक्त्व है, सो रत्ननि विषै तो महारत्न है। बहुरि 
सर्वयोग कहिये वस्तु की सिद्धि करने के उपाय मन्त्रध्यान आदिक, 

तिनि में उत्तम योग है, जातें सम्यक्त्व से मोक्ष सथे है। बहुरि 

आणिमादिक ऋद्धि हैं, तिनि में बड़ी ऋद्धि है । बहुत कहा कहिये - 
सर्वसिद्धि करनेवाला यह सम्यक्त्व ही है | इसमें यह दिखाया है कि 

सम्यक्त्व से कोई बड़ी सम्पदा जगत्‌ में नहीं है ।* 

  

  

  

  

  

  

  

* नोट - सम्यग्दर्शन का विशेष माहात्म्य जानने के लिए सोनगढ़ से प्रकाशित सम्यग्दर्शन 
नामक पुस्तक का अभ्यास करें। सम्यग्दर्शन का माहात्म्य, शब्द-अगोचर है। यह 
सब निश्चय सम्यग्दर्शन की महिमा है; व्यवहाररूप राग की नहीं। वह तो बन्ध 
करनेवाला है।



छठवें भाग का सार 

सविकल्प-निर्विकल्प चर्चा 

प्रश्न 243- सम्यग्दर्शन दो प्रकार का है या नहीं ? 

उत्तर - नहीं! आत्मा में एक श्रद्धागुण है। उसकी एक 
विभावपर्याय होती है, जिसे मिथ्यादर्शन कहते हैं और एक 

स्वभावपर्याय होती है, जिसे सम्यग्दर्शन कहते हैं | यह स्वभावपर्याय, 
चौथे गुणस्थान से सिद्धदशा तक एक प्रकार की ही होती है । सविकल्प 
-निर्विकल्प सम्यग्दर्शन या व्यवहार-निश्चय सम्यग्दर्शन नाम की 

इसमें कोई पर्याय ही नहीं होती; अतः सम्यग्दर्शन को दो प्रकार का 
मानना भूल है। 

प्रभ्न 244- विकल्प शब्द के क्या-क्या अर्थ होते हैं ? 

उत्तर - (1) विकल्प शब्द का एक अर्थ तो साकार है। यह 

ज्ञान का लक्षण है। इस अपेक्षा सभी ज्ञान, सविकल्पक कहलाते हैं 
[और दर्शन निर्विकल्प कहलाता है ]। 

(2) विकल्प शब्द का दूसरा अर्थ, उपयोग संक्रान्ति है। इस 
अपेक्षा छदास्थ के चारों ज्ञान, सविकल्प हैं; केवलज्ञान निर्विकल्प है। 

(3) एक पदार्थ से, दूसरे पदार्थ पर उपयोग के परिवर्तन को 
भी विकल्प कहते हैं। इस अपेक्षा उपयोगात्मक स्वात्मानुभूति के 
समय तो छद्मस्थ का ज्ञान निर्विकल्प है क्योंकि उसमें उपयोग एक 

ही आत्मपदार्थ पर रहता है, पदार्थान्तर पर नहीं जाता; शेष समय में 

ज्ञेयपरिवर्तन किया करता है, इसलिए सविकल्प है। इन तीन अपेक्षाओं 
से ज्ञान को सविकल्प कहते हैं। 

(4) विकल्प का चौथा अर्थ राग है। यह चारित्रगुण का विभाव- 

परिणमन है। चारित्रगुण के रागसहित परिणमन को सविकल्प या 
सरागचारित्र कहते हैं, जो दसवें तक है और चारित्रगुण के विकल्परहित 
'परिणमन को निर्विकल्प या वीतरागचारित्र कहते हैं, जो ग्यारहवें 
-बारहवें गुणस्थान में हैं। 

(5) विकल्प शब्द का अर्थ, बुद्धिपूर्वक राग है, जो पाया तो 
पहले से छठवें तक जाता है परन्तु यहाँ मोक्षमार्ग का प्रकरण होने से 
चौथे, पाँचवें, छठवें गुणस्थान का राग ही ग्रहण किया गया है। 

इन पाँच अर्थों में विकल्प शब्द का प्रयोग होता है | सम्यग्दर्शन 

को विकल्पात्मक कहना भारी भूल है। 

प्रझ्न 245- केवलियों का ज्ञान, निर्विकल्प किस प्रकार है ? 

उत्तर - छद्मस्थों के चारों ज्ञान, सविकल्प, अर्थात्‌ उपयोगसंक्रान्ति 

सहित हैं और केवली का ज्ञान, निर्विकल्प, अर्थात्‌ उपयोगसंक्रान्ति 
रहित है - इस अपेक्षा केवलज्ञान, निर्विकल्प है। 

प्रश्न 246- केवलज्ञान, सविकल्प किस प्रकार है ? 

उत्तर - [ देखनेवाले | दर्शन का निज लक्षण निर्विकल्प, अर्थात्‌ 

ज्ञेयाकाररहित है और ज्ञान का निज लक्षण, सविकल्प, अर्थात्‌ ज्ञेयाकार 
-सहित है। अपने इस लक्षण से प्रत्येक ज्ञान, सविकल्प है | केवलज्ञान 
में भी स्व-पर ज्ञेयाकारपना रहता है; अतः वह भी सविकल्प है। 

प्रश्न 247- छद्ास्थ का ज्ञान, सविकल्प किस प्रकार है 

और निर्विकल्प किस प्रकार है ? 

उत्तर - केवलज्ञान, निर्विकल्प, अर्थात्‌ उपयोगसंक्रान्ति रहित है 

और छद्ास्थ का ज्ञान, सविकल्प, अर्थात्‌ उपयोगसंक्रान्ति सहित है 

- इस अपेक्षा तो छठ्मास्थों के चारों ज्ञान, सविकल्प हैं। दूसरे, 
उपयोगात्मक स्वात्मानुभूति में उपयोग, क्योंकि एक ही निज शुद्ध 
आत्मा में रहता है और अर्थ से अर्थान्तर का परिवर्तन [ ज्ञेयपरिवर्तन ] 
नहीं करता - इस अपेक्षा स्वोपयोग के समय में तो छद्मास्थों का ज्ञान, 

निर्विकल्प है और अन्य समय में सविकल्प है। 

प्रझ्न 248- ज्ञान, सविकल्प है या नहीं ? 

उत्तर - ज्ञान, एक तो अपने ज्ञेयाकाररूप लक्षण से सविकल्प 

है, दूसरे उपयोगसंक्रान्ति लक्षण से सविकल्प है, तीसरे ज्ञेयपरिवर्तन 
से सविकल्प है। परन्तु "ज्ञान, रागरूप ही हो जाता है' इस अपेक्षा 
सविकल्प कभी नहीं है (क्योंकि कभी रागरूप होता ही नहीं है।) 

प्रझ्न 249- सम्यग्दर्शन, सविकल्प है या नहीं ? 

उत्तर - सम्यग्दर्शन तो सम्यक्त्वगुण ( श्रद्धागुण) का निर्विकल्प 
[शुद्धभावरूप] परिणमन है। चौथे गुणस्थान से सिद्धदशा तक एकरूप 
है। वह किसी प्रकार भी सविकल्प नहीं है क्योंकि यह कभी 
रागरूप नहीं होता है। 

प्रश्न 250- चारित्र, सविकल्प है या नहीं ? 

उत्तर - पहले गुणस्थान में तो चारित्रगुण का परिणमन, सर्वथा 
रागरूप ही है; अतः वह तो सविकल्प ही है। चौथे गुणस्थान में 
अनन्तानुबन्धी अंश को छोड़कर, चारित्र का शेष अंश सविकल्प है 
-रागरूप है । पाँचवें -छठवें गुणस्थान में जितना बुद्धि-अबुद्धिपूर्वक 
राग है, उतना चारित्र का परिणमन विकल्परूप है। सातवें से दसवें 
गुणस्थान तक जितना अबुद्धिपूर्वक राग है, उतना चारित्र का परिणमन 

विकल्परूप है - चारित्र वास्तव में सविकल्प है, परन्तु जहाँ जितना 
चारित्र, रागरहित है, वहाँ उतना वह भी निर्विकल्प है। चारित्र भी 

सर्वथा सविकल्प हो-यह बात नहीं है। स्वभाव से तो चारित्र भी 
निर्विकल्प ही है और जितना मोक्षमार्गरूप [संवर-निर्जरारूप | है, 

उतना वह भी निर्विकल्प ही है; जितना जहाँ रागरूप परिणत है, वह 
निश्चय से सविकल्पक ही है। 

प्रश्न 251- चौथे, पाँचवे, छठवें गुणस्थान में तीनों गुणों 
की वास्तविक परिस्थिति बताओ ? 

उत्तर - इन गुणों में सम्यग्दर्शन तो श्रद्धागुण की शुद्धपर्याय है, 
जो रागरहित निर्विकल्प है। सम्यग्ज्ञान, ज्ञागगुण के क्षयोपशमरूप 

है; इसका कार्य केवल स्व पर को जानना है, राग से इसका भी कुछ 
सम्बन्ध नहीं है। चारित्र में जितनी स्वरूपस्थिरता है, उतना तो शुद्ध 

अंश है और जितना राग है, उतनी मलिनता है; अतः चारित्र को यहाँ 
सराग या सविकल्प कहते हैं । 

प्रश्न 252- सातवें से बारहवें गुणस्थान तक तीनों गुणों 
की वास्तविक परिस्थिति क्‍या है ? 

उत्तर - श्रद्धागुण की सम्यग्दर्शनरूप पर्याय तो वैसी ही शुद्ध है, 
जैसी छठवें तक थी, उसमें कोई अन्तर नहीं है। ज्ञान है तो 
क्षयोपशमरूप, परन्तु बुद्धिपूर्वक सब का सब उपयोग स्वज्ञेय को ही 
जानता है; राग से इसका कुछ भी सम्बन्ध नहीं है । चारित्र में बुद्धिपूर्वक 
राग तो समाप्त हो चुका | अबुड्धिपूर्वक का कुछ राग, दसवें तक है। 
शेष सब शुद्धपरिणमन है और बारहवें में राग नाश होकर चारित्र, पूर्ण 
वीतराग है| 

प्रश्न 253- यहाँ सराग सम्यग्दृष्टि से क्या अभिप्राय है ? 

उत्तर - जिस सम्यग्दर्शन के साथ बुद्धिपूर्वक चारित्र का राग 
वर्तता है, उसके धारी चौथे, पाँचवें, छठवें गुणस्थानवर्ती जीवों को 

यहाँ सविकल्प या सराग सम्यग्दृष्टि कहा है। 

प्रश्न 254- यहाँ वीतराग सम्यग्दृष्टि से क्या अभिप्राय है ? 

उत्तर - जिस सम्यग्दर्शन के साथ बुद्धिपूर्वक चारित्र का राग 
नहीं वर्तता है, उसके धारी सातवें आदि गुणस्थानवर्ती जीवों को यहाँ 
निर्विकल्प या वीतराग सम्यग्दृष्टि कहा गया है। 

ज्ञानचचेतना अधिकार 

प्रश्न 255- ज्ञानचेतना किसे कहते हैं ? 

उत्तर - सम्यक्त्व से अविनाभूत मति- श्रुतज्ञानावरण के विशिष्ट 
क्षयोपशम से होनेवाला ज्ञान का उघाड़ और उस उघाड़ के रागरहित 
शुद्धपरिणमन को ज्ञानचेतना कहते हैं अथवा ज्ञान के ज्ञानरूप रहने 
को [रागरूप न होने को] ज्ञानचेतना कहते हैं अथवा ज्ञान के 

ज्ञानरूप बेदन को ज्ञानचेतना कहते हैं । 

प्रश्न 256- ज्ञानेचतना के कितने भेद हैं ? 

उत्तर - दो - (1) लब्धिरूप ज्ञानचेतना, और (2) उपयोगरूप 

ज्ञानचेतना। 

USA 257- लब्धिरूप ज्ञानचेतना किसे कहते हैं ? 

उत्तर - सम्यक्त्व से अविनाभूत ज्ञानचेतना को आवरण करनेवाले 
मति-श्रुतज्ञानावरण के विशिष्ट क्षयोपशम को लब्धिरूप ज्ञानचेतना 
कहते हैं। वह ज्ञान के उघाड़रूप है। 

USA 258- उपयोगरूप ज्ञानचेतना किसे कहते हैं ? 

उत्तर - लब्धिरूप ज्ञानचेतना की प्राप्ति होने पर, जब ज्ञानी 
अपने उपयोग को सब परज्ञेयों से हटाकर, केवल निजशुद्ध आत्मा 
को संवेदन करने के लिए स्व से जोड़ता है, उस समय उपयोगात्मक 

ज्ञानचेतना होती है। यह ज्ञान के स्व में उपयोगरूप है। 

प्रझ्न 259- लब्धिरूप ज्ञानचेतना किन के पायी जाती है ? 

उत्तर - चौथे से बारहवें गुणस्थान तक सभी जीवों के हर समय 
पायी जाती है। 

प्रश्न 260- उपयोगरूप ज्ञानचेतना किन के पायी जाती है ? 

उत्तर - चौथे, पाँचवे, छठवेंवालों के कभी-कभी पायी जाती 
है और सातवें से निरन्तर अखण्डधारारूप से पायी जाती है। 

प्र्न 261- संवर-निर्जरा, ज्ञानचेतना के आधीन है या 
सम्यक्त्व के आधीन है ? 

उत्तर - ज्ञानचेतना तो ज्ञान की पर्याय है। ज्ञान का, बन्ध-मोक्ष 
से कोई सम्बन्ध नहीं है | संवर-निर्जरा की व्याप्ति तो सम्यक्त्व से 

है; अतः वे सम्यक्त्व के आधीन हैं, चाहे उपयोग स्व में रहे या पर 

में जावे। 

व्याप्ति अधिकार 

प्रश्न 262- व्याप्ति किसे कहते हैं ? 

उत्तर - सहचर्य नियम को व्याप्ति कहते हैं। 

प्रश्न 263- व्याप्ति के कितने भेद हैं ? 

उत्तर - दो - (1) समव्याप्ति, और (2) विषमव्याप्ति | 

प्रझ्न 264- समव्याप्ति किसे कहते हैं ? 

उत्तर - दोनों ओर के सहचर्य नियम को समव्याप्ति कहते हैं 
[ अर्थात्‌, किन्हीं दो चीजों के सदा साथ रहने को और कभी जुदा न 
रहने को समव्याप्ति कहते हैं।] जैसे, सम्यक्त्व और दर्शनमोह का 
अनुदय। इन दो पदार्थों में कभी आपस में व्यभिचार नहीं मिलता, 

अर्थात्‌ एक मिले और दूसरा न मिले - ऐसा कभी नहीं होता, दोनों 
इकट्ठे ही मिलते हैं; इसलिए इनमें समव्याप्ति है । समव्याप्ति परस्पर 
में दोनों की होती है । इसको इस प्रकार बोलते हैं-जहाँ-जहाँ सम्यकत्व 

है, वहाँ-वहाँ दर्शनमोह का अनुदय है और जहाँ-जहाँ सम्यक्त्व 
नहीं है, वहाँ-वहाँ दर्शनमोह का अनुदय भी नहीं है तथा जहाँ-जहाँ 
दर्शनमोह का अनुदय है, वहाँ-वहाँ सम्यक्त्व है और जहाँ-जहाँ 
दर्शनमोह का अनुदय नहीं है, वहाँ-वहाँ सम्यक्त्व भी नहीं है । इसी 
प्रकार सम्यग्दर्शन और ज्ञानचेतनावरण कर्म के क्षयोपशम की [ अर्थात्‌, 
लब्धिरूप ज्ञानचेतना की ] समव्याप्ति है । इसके जानने से यह लाभ 

है कि एक का अस्तित्व, दूसरे के अस्तित्व को और एक का 
नास्तित्त्व, दूसरे के नास्तित्त्व को सिद्ध कर देता है। 

प्रश्न 265- क्‍या समव्याप्ति में एक पदार्थ, दूसरे पदार्थ के 
आधीन है ? 

उत्तर - कदापि नहीं ! एक का परिणमन या मौजूदगी, दूसरे के 
आधीन बिल्कुल नहीं है; दोनों स्वतन्त्र अपने-अपने स्वकाल की 
योग्यता से परिणमन करते हैं | व्याप्ति का यह अर्थ नहीं है कि एक 
पदार्थ, दूसरे को लाता हो या दूसरे को उसके कारण से आना पड़ता 
हो या एक के कारण, दूसरे को अपनी वैसी अवस्था करनी पड़ती 
हो, कदापि नहीं । व्याप्ति तो केवल यह बताती है कि स्वतः ऐसा 
प्राकृतिक नियम है कि दोनों साथ रहते हैं - एक हो और दूसरा न 
हो - ऐसा कदापि नहीं होता। बस, इससे अधिक और व्याप्ति से 
कुछ सिद्ध नहीं किया जाता। 

प्रश्न 266- विषमव्याप्ति किसे कहते हैं ? 

उत्तर - एक तरफ के सहचर्य नियम को विषय व्याप्ति कहते 
हैं [ अर्थात्‌, जो व्याप्ति एक तरफ तो पायी जावे और दूसरी तरफ न 
पायी जाए, उसे विषयव्याप्ति कहते हैं।] जैसे, जहाँ -जहाँ धूम है, 
वहाँ-वहाँ आग है - यह तो घट गया, परन्तु जहाँ-जहाँ धूम नहीं है, 
वहाँ-वहाँ आग भी नहीं है - यह नहीं घटा क्योंकि बिना धूम भी 
आग होती है; इसलिए धूम और अग्नि में समव्याप्ति नहीं, किन्तु 

विषयव्याप्ति है। इसी प्रकार सम्यग्दर्शन और स्वोपयोग में, राग और 
ज्ञानावरण में, लब्धि और स्वोपयोग में - विषमव्याप्ति है । जिस ओर 
से यह व्याप्ति घट जाती है, उनका तो परस्पर सहचर्य सिद्ध हो जाता 

है, किन्तु जिस ओर से नहीं घटती, उनका सहचर्य सिद्ध नहीं होता- 
यह इससे लाभ है। 

प्रझ़्न 267- सम्यक्त्व और ज्ञानचेतनावरण के क्षयोपशम 
में कौन सी व्याप्ति है ? 

उत्तर - समव्याप्ति है क्योंकि सदा इकट्ठे रहते हैं। एक हो 
और दूसरा न हो-ऐसा कभी होता ही नहीं है | जहाँ-जहाँ सम्यक्त्व 
है, वहाँ-वहाँ ज्ञानचेतनावरण का क्षयोपशम भी है और जहाँ-जहाँ 
सम्यक्त्व नहीं है, वहाँ-वहाँ ज्ञानचेतनावरण का क्षयोपशम भी नहीं 
है; जहाँ-जहाँ ज्ञानचचेतनावरण का क्षयोपशम नहीं है, वहाँ-वहाँ 
सम्यक्त्व भी नहीं है; इसलिए सम्यक्त्व का अस्तित्व, लब्धिरूप 
ज्ञानचेतना के अस्तित्व को सिद्ध करता है। इससे जो सम्यग्दृष्टियों 
के ज्ञानचेतना नहीं मानते-उनका खण्डन हो जाता है। 

प्रश्न 268- सम्यक्त्व और उपयोगरूप ज्ञानचेतना में कौनसी 
व्याप्ति है ? 

उत्तर - विषमव्याप्ति है क्योंकि जहाँ-जहाँ स्वोपयोग है, वहाँ 
-वहाँ तो सम्यक्त्व है, परन्तु जहाँ-जहाँ स्वोपयोग नहीं है, वहाँ 
-वहाँ सम्यक्त्व हो अथवा न भी हों-कोई नियम नहीं है | स्वोपयोग 
के बिना भी सम्यक्त्व रहता है अथवा इसको यूँ भी कह सकते हैं 
कि जहाँ -जहाँ सम्यक्त्व नहीं है, वहाँ-वहाँ तो स्वोपयोग भी नहीं 
है, परन्तु जहाँ-जहाँ सम्यकत्व है, वहाँ-वहाँ स्वोपयोग हो भी सकता 
है और नहीं भी हो सकता-कोई नियम नहीं है। इनमें एक तरफ की 
व्याप्ति तो है परन्तु दूसरे तरफ की नहीं है; इसलिए यह विषमव्याप्ति 
है।इससे एक तो यह सिद्ध किया जाता है कि शुद्धोपयोग, सम्यग्दृष्टियों 

के ही होता है, और दूसरे यह सिद्ध किया जाता है कि सब सम्यग्दृष्टियों 
के हर समय स्वोपयोग नहीं रहता। 

प्रझ्न 209- लब्धि और उपयोगरूप ज्ञानचेतना में कौन- 

सी व्याप्ति है ? 

उत्तर - विषमव्याप्ति है क्योंकि जहाँ-जहाँ उपयोग है, वहाँ 
-वहाँ तो लब्धि है परन्तु जहाँ-जहाँ उपयोग नहीं है, वहाँ-वहाँ 
लब्धि हो भी सकती है अथवा नहीं भी हो सकती अथवा इसको यूँ 
भी कह सकते हैं कि जहाँ-जहाँ लब्धि नहीं है, वहाँ-वहाँ तो 
उपयोग भी नहीं है परन्तु जहाँ-जहाँ लब्धि है, वहाँ-वहाँ उपयोग हो 
भी सकता है, नहीं भी हो सकता है-कुछ नियम नहीं है। इनमें एक 
तरफ व्याप्ति है परन्तु दूसरी तरफ नहीं है; इसलिए विषमव्याप्ति है । 
इससे एक तो यह सिद्ध किया जाता है कि लब्धि, कारण है; 
स्वपयोग, कार्य है । अतः स्वोपयोगवाले के लब्धि अवश्य है । दूसरा 
यह सिद्ध किया जाता है कि ज्ञानचेतना प्राप्त जीव, अपना उपयोग 

हर समय स्व में ही रखता हो, पर में न ले जाता हो-यह बात नहीं 
है | ज्ञानचेतनालब्धि बनी रहती है और उपयोग, पर को जानने में भी 

चला जाता है| 

प्रश्न 270- उपयोग और बन्ध में कौन-सी व्याप्ति है ? 

उत्तर - कोई भी नहीं है क्योंकि जहाँ-जहाँ उपयोग है, वहाँ 
-वहाँ बन्ध होना चाहिए (किन्तु ऐसा नहीं है।) सिद्ध में उपयोग तो 
है परन्तु बन्ध बिल्कुल नहीं है। जहाँ-जहाँ उपयोग नहीं है, वहाँ 
-वहाँ बन्ध भी नहीं है - यह भी नहीं घटा, क्योंकि विग्रहगति में 
उपयोग नहीं है, परन्तु बन्ध है। अब दूसरी ओर से देखिए - जहाँ 
-जहाँ बन्ध है, वहाँ-वहाँ उपयोग चाहिए लेकिन विग्रहगति में बन्ध 
है परन्तु उपयोग नहीं है । जहाँ-जहाँ बन्ध नहीं है, वहाँ-वहाँ उपयोग 

नहीं है - यह भी नहीं घटा क्‍योंकि सिद्ध में बन्ध बिल्कुल नहीं है 
परन्तु उपयोग सारा स्व में है। 

प्रझ़ू्न 271- राग और ज्ञानावरण में कौन सी व्याप्ति है ? 

उत्तर - विषमव्याप्ति है क्योंकि जहाँ-जहाँ राग है, वहाँ-वहाँ 

ज्ञानावरण है, यह तो ठीक, परन्तु जहाँ-जहाँ ज्ञानावरण है, वहाँ - 
वहाँ राग भी अवश्य हो-यह कोई नियम नहीं है। हो भी सकता है 
और नहीं भी हो सकता है क्योंकि ग्यारहवें, बारहवें गुणस्थान में 
ज्ञानावरण तो है परन्तु राग नहीं है। जहाँ-जहाँ राग है, वहाँ-वहाँ 
ज्ञानावरण है, इससे राग का तो ज्ञानावरण के साथ पक्का सम्बन्ध सिद्ध 

हो जाता है, परन्तु जहाँ-जहाँ ज्ञानावरण है, वहाँ-वहाँ राग हो-यह 
सिद्ध न होने से ज्ञानगावरण का राग से कुछ सम्बन्ध सिद्ध नहीं होता। 

Wor 272- राग और दर्शनमोह की कौन-सी व्याप्ति है ? 

उत्तर - कोई नहीं, क्योंकि न राग से दर्शनमोह बँधता है और 
न दर्शनमोह के उदय से राग होता है । राग की व्याप्ति, चारित्रमोह से 

है; दर्शनमोह से नहीं | इससे यह सिद्ध किया जाता है कि सम्यग्दर्शन, 
सविकल्प नहीं | सम्यग्दृष्टि के चारित्र में कृष्णलेश्या रहते हुए भी, 
शुद्धसम्यक्त्व बना ही रहता है [यहाँ राग से आशय, केवल चारित्रमोह 
सम्बन्धी राग से है।] 

प्रश्न 273- अन्वय-व्यतिरेक किसे कहते हैं ? 

उत्तर - जिसके होने पर जो हो, उसको अन्वय कहते हैं और 
जिसके नहीं होने पर जो न हो, उसको व्यतिरिक कहते हैं -- जैसे 
जहाँ-जहाँ सम्यकत्व है, वहाँ-वहाँ दर्शनमोह का अनुदय है, यह 
अन्वय है और जहाँ-जहाँ दर्शनमोह का अनुदय नहीं है, वहाँ-वहाँ 
सम्यक्त्व भी नहीं है, यह व्यतिरिक है। 

प्रझ़्न 274- व्याप्ति के जानने से क्‍या लाभ है ? 

  

  

  

  

  

  

  

  

  

  

 



292 जैन सिद्धान्त प्रवेश रत्तनमाला ( भाग-4 ) 
  

  उत्तर - इससे पदार्थों के सहचर्यसम्बन्ध का पता चल जाता है 
कि किन पदार्थों की किन पदार्थों के साथ सहचरता है या नहीं ? यह 
अविनाभाव की कसौटी है । इससे परख कर देख लेते हैं । इससे एक 
पदार्थ की अस्ति या नास्ति से दूसरे पदार्थ की अस्ति या नास्ति का 
ज्ञान कर लिया जाता है। 

/ नोट - न्यायशास्त्र में अनुमान प्रयोग में साधन के सदभाव में 
साध्य के सद्भाव और साध्य के अभाव में. साधन के अथधाव को 
अविनाभाव या व्याप्ति कहते है। वहाँ समव्याप्ति या विषमव्याप्ति 

नहीं होती । व्याप्ति होती है या अव्याप्ति होती है । यह विषय उससे 
भिन्न जाति का है। यह आध्यात्यिक विषय है | वहाँ धूप और आरिन 
की व्याप्ति है। यहाँ धूप और आरिन को विषगव्याप्ति है; इसलिए 
इस विषय को उस न्याय के ढंग से समझने का प्रयत्न न करें किन्तु 
जिस ढंग से यहाँ निरुपण किया यया है, उसी ढंग से समझें तो 
कल्याण होगा। वहाँ साधन द्वाय साध्य के सिद्ध करने का उद्देश्य है 
और यहाँ एक पदार्थ के अस्तित्व या नास्तित्व से, दूसरे पदार्थ के 
अस्तित्व या नास्तित्व को सिद्ध करने का उद्देश्य है (7 

विविध प्रश्नोत्तर 

प्रश्न 275- उपयोगसंक्रान्ति के पर्यायवाची शब्द बताओ ? 

उत्तर - उपयोगसंक्रान्ति, पुनर्वृत्ति, क्रमवर्तित्व, विकल्प, ज्ञप्ति 
परिवर्तन, उपयोग का बदलना। 

प्रश्न 276- क्षायोपशमिकज्ञान और क्षायिकज्ञान में क्‍या 

अन्तर है ? 

उत्तर - (1) क्षायोपशमिकज्ञान में उपयोगसंक्रान्ति होती ही है, 

(2) वह क्रमवर्ती ही है। (3) क्षायिकज्ञान में उपयोगसंक्रान्ति नहीं 

ही होती है, (4) वह अक्रमवर्ती ही है। 

प्रश्न 277- गुण क्या-क्या है ? 

उत्तर - सम्यक्त्व की उत्पत्ति होना, वृद्धि होना, निर्जरा होना, 

संवर होना, संवर-निर्जरा की वृद्धि होना, पुण्य बँधना, पुण्य का 
उत्कर्षण होना, पाप का अपकर्षण होना, पाप का पुण्यरूप संक्रमण 

[बदलना], गुण है। 

प्रश्न 278- दोष क्या-क्या है? 

उत्तर - सम्यक्त्व का सर्वथा नाश या आँशिक हानि होना, 

संवर-निर्जरा का सर्वथा नाश या हानि होना, पाप का बँधना, पाप 

का उत्कर्षण होना, पुण्य का अपकर्षण होना, पुण्यप्रकृति का पापप्रकृति 
में बदलना, दोष है। 

प्रश्न 279- राग और उपयोग में किन कारणों से भिन्नता है ? 

उत्तर - राग, औदयिकभाव है; उपयोग, क्षायोपशमिकभाव है | 
राग, चारित्रगुण की विपरीत पर्याय है; उपयोग, ज्ञानगुण की 

क्षयोपशमरूप पर्याय है। राग, चरित्रमोह के उदय से होता है; उपयोग, 

ज्ञानावरण के क्षयोपशम से होता है। राग का अनुभव मलीनतारूप 
है, ज्ञान का अनुभव स्वभावरूप है [जाननेरूप ] है। राग से बन्ध ही 
होता है; उपयोग से बन्ध नहीं ही होता है; इसलिए प्रत्येक में दोनों 
स्वतन्त्ररूप से पाये जाते हैं, अर्थात्‌ हीनाधिक पाये जाते हैं या ज्ञान 
तो पाया जाता है परन्तु राग नहीं पाया जाता। ये दृष्टान्त इनकी 
भिन्नता को सिद्ध करते हैं। 

  

  

  

  

  

 



सातवें भाग का सार 

* Goad - Wart 

USA 280- Se के असाधारणभाव कितने हैं ? 

उत्तर - पाँच-औपशमिक, क्षायिक, क्षायोपशमिक, औदयिक 
और पारिणामिक। भाव तो असंख्यात लोकप्रमाण हैं, परन्तु ज्ञानियों 
ने जाति के अपेक्षा बहुत मोटेरूप से इन पाँच भेदों में विभक्त कर 
दिये हैं। इनके अवान्तर भेद तिरेपन हैं। 

प्रश्न 281- असाधारणभाव किसे कहते हैं ? 

उत्तर - असाधारण का अर्थ तो यह है कि ये भाव, आत्मा में 

ही पाये जाते हैं; अन्य पाँच द्रव्यों में नहीं पाये जाते। आत्मा में किस 
-किस जाति के भाव-परिणाम-अवस्थाएँ होती हैं-यह इससे ख्याल 
में आ जाता है और इनके द्वारा जीव को जीव का स्पष्ट ज्ञान 

साझ्ेपाह् द्रव्य-गुण-पर्याय सहित हो जाता है। इन भावों के जानने 
से ज्ञान में बड़ी स्पष्टता आ जाती है। अच्छे बुरे [हानिकारक अथवा 
लाभदायक] परिणामों का ज्ञान होता है। जैसे, मोह को अनुसरण 

करके होनेवाला औदयिकभाव हानिकारक तथा दु:खरूप है। मोह 
के अभाव से होनेवाले औपशमिक-क्षायोपशमिकभाव, मोक्षमार्गरूप 

हैं तथा क्षायिकभाव, मोक्षरूप है। क्षायिक ज्ञान-दर्शन-वीर्य जीव 
का पूर्ण स्वभाव है तथा क्षायोपशमिक, एकदेश स्वभाव है | विपरीत 
ज्ञान, विभावरूप है - इत्यादिक। 

  

  

  

  

  

  

  

  

  

* पञ्च भाव के सन्दर्भ में इसी पुस्तक का चौथा प्रकरण अवश्य पढ़ना चाहिए।

प्रश्न 282- क्षायिकभाव किसे कहते हैं तथा उसके कितने 
भेद हैं ? 

उत्तर - कर्म के क्षय को अनुसरण करके होनेवाले भाव को 

क्षायिकभाव कहते हैं। उसके 9 भेद हैं। (1) क्षायिकसम्यक्त्व, 
(2)चारित्र, (3) ज्ञान, (4) दर्शन, (5) दान, (6) लाभ, (7) भोग, 

(8) उपभोग, और (9) वीर्य। इनको नौ क्षायिक लब्धियाँ भी 
कहते हैं| ये भाव तेरहवें गुणस्थान के प्रारम्भ में प्रगट होकर, सिद्ध 
में अनन्त काल तक धाराप्रवाहरूप से प्रत्येक समय होते रहते हैं। 

नौ भिन्न-भिन्न अनुजीवीगुणों की एक समय की नौ क्षायिक पर्यायों 
के यह नाम हैं। सादि-अनन्तभाव हैं । 

प्रश्न 283- औपशमिकभाव किसे कहते हैं और उसके 

कितने भेद हैं ? 

उत्तर - कर्म के उपशम को अनुसरण करके होनेवाले भाव को 
औपशमिकभाव कहते हैं। इसके दो भेद हैं। (1) औपशमिक 
-सम्यक्त्व, (2) औपशमिकचारित्र। वह श्रद्धा और चारित्रगुण का 
एक समय का क्षणिक स्वभावपरिणमन है। सादि-सान्तभाव है। 
औपशमिकसम्यक्त्व तो चौथे से सातवें तक रह सकता है और पूर्ण 
औपशमिकचारित्र ग्यारहवें गुणस्थान में होता है। 

प्रश्न 284- क्षायोपशमिकभाव किसे कहते हैं और इसके 
कितने भेद हैं ? 

उत्तर - कर्म के क्षयोपशम को अनुसरण करके होनेवाले भाव 
को क्षायोपशमिकभाव कहते हैं। इसके अठारह भेद हैं। चार ज्ञान 
[मति, श्रुत, अवधि और मनःपर्यय ], तीन अज्ञान [कुमति, कुश्रुत, 

विभज़], तीन दर्शन [चश्लुः, अचकश्षु, अवधि], पाँच क्षायोपशमिक 
[दान, लाभ, भोग, उपभोग और वीर्य ], एक क्षायोपशमिक सम्यक्त्व, 

एक क्षायोपशमिक चारित्र, एक संयमासंयम । ये आत्मा के 18 पर्यायों 
के नाम हैं | सादि-सान्तभाव हैं । इनमें चार ज्ञान और तीन अज्ञान तो 
ज्ञानगुण की एक समय की पर्यायें हैं । तीन दर्शन, दर्शनगुण की एक 
समय की पर्याय हैं। दान, लाभ, भोग, उपभोग, वीर्य ये आत्मा में 
पाँच स्वतन्त्र गुण हैं। प्रत्येक भाव अपने-अपने गुण की एक समय 
की पर्याय है। क्षयोपशमिकसम्यक्त्व, श्रद्धागुण की एक समय की 
स्वभावपर्याय है। क्षायोपशमिकसंयम और संयमासंयम, चारित्रगुण 
की एक समय की आंशिक स्वभावपर्याय है। चार ज्ञान तो चौथे से 
बारहवें तक पाये जाते हैं | तीन अज्ञान, पहले तीन गुणस्थानों में हैं । 
तीन दर्शन और पाँच दानादिक पहले से बारहवें तक पाये जाते हैं । 
क्षायोपशमिकसम्यक्त्व, चौथे से सातवें तक पाया जाता है। 
क्षायोपशमिकचारित्र छठवें से दसवें तक है और संयमासंयम, केवल 
पाँचवें गुणस्थान में पाया जाता है। 

प्रश्न 285- औदयिकभाव किसे कहते हैं और इसके कितने 
भेद है तथा उनमें किस-किस कर्म का निमित्त है ? 

उत्तर - कर्म के उदय को अनुसरण करके होनेवाले भाव को 
ओऔदयिकभाव कहते हैं। इसके 21 भेद हैं। चार गतिभाव, चार 
कषायभाव, तीन लिड्रभाव, एक मिथ्यादर्शनभाव, एक अज्ञानभाव, 
एक असंयमभाव, एक असिद्धत्वभाव, छह लेश्याभाव | गतिभाव में 
गतिनामा नामकर्म के उदय का सहचर दर्शनमोह तथा चारित्रमोह का 
उदय निमित्त है। कषाय, लिजड्ग, असंयम में चारित्रमोह का उदय 
निमित्त है। अज्ञानभाव में ज्ञानावरण का उदय अंश निमित्त है। 
मिथ्यादर्शन में दर्शनमोह का उदय निमित्त है। असिद्धत्वभाव में 
आठों कर्मों का उदय निमित्त है । लेश्याभाव में योग का सहचर और 
मोहनीय निमित्त है। ये सब दुःखरूप हैं। अज्ञानभाव, बन्ध का 
कारण नहीं है-शेष सब बन्ध के कारण हैं। आत्मा का बुरा इन 
औदयिकभावों से ही है। ये आत्मा के एक समय के परिणमनरूप 

भाव हैं | पर्यायें हैं। सब क्षणिक नाशवान हैं । सादि सान्त हैं । ( प्रवाह 
की अपेक्षा अनादि-सान्त हैं ।) 

प्रश्त 286- पारिणामिकभाव किसे कहते हैं और इसके 
कितने भेद हैं ? 

उत्तर - जो भाव, कर्म के उपशम, क्षय, क्षयोपशम या उदय की 

अपेक्षा न रखता हुआ जीव का स्वभावमात्र हो, उसे पारिणामिकभाव 
कहते हैं। इसके तीन भेद हैं। (1) जीवत्व, (2) भव्यत्व, 
(3) अभव्यत्व | जीवत्वभाव, द्रव्यरूप है। भव्यत्व-अभव्यत्वभाव, 

गुणरूप है। भव्य जीव में भव्यत्वगुण का सम्यकत्व होने से पहले 
अपक्व परिणमन चलता है | चौथे से सिद्ध तक पकक्‍व परिणमन है। 
अभव्य जीव में अभव्यत्वगुण का अभव्यत्व परिणमन होता है। 
जीवत्वभाव, ज्ञायकभाव, पारिणामिकभाव, परमपारिणामिकभाव, 
कारणशुद्धपर्याय आदि अनेक नामों से कहा जाता है । यह सब जीवों 
में है। भव्य-अभव्य में से एक जीव में कोई एक होता है। भव्य में 
भव्यत्व, अभव्य में अभव्यत्व। भव्यत्व-अभव्यत्व की अपेक्षा जीव 

ही मूल में दो प्रकार के हैं। अभव्य, संसाररुचि को कभी नहीं छोड़ता 
है। भव्य, स्वकाल की योग्यतानुसार पुरुषार्थ करके संसाररुचि का 
नाशकर मोक्ष पाता है परन्तु सब भव्य, मोक्ष प्राप्त करें-ऐसा नियम 
नहीं है। जो पुरुषार्थ करता है, वह प्राप्त कर लेता है | योग्यता सब 
भव्यों में है। अभव्य में पर्यायदृष्टि से योग्यता नहीं है; द्रव्यस्वभाव 
तो उसका भी मोक्षरूप है। 

प्रश्न 287- कर्म किसे कहते हैं ? वे कितने हैं ? 

उत्तर - आत्मस्वभाव से प्रतिपक्षी स्वभाव को धारण करनेवाले 

पुद्गल कार्मणस्कन्धवर्गणाओं को कर्म कहते हैं। वे आठ हैं। 
(1) ज्ञानावरण, (2) दर्शनावरण, (3) वेदनीय, (4) मोहनीय, 

(5) आयु, (6) नाम, (7) गोत्र, और (8) अन्तराय। 

प्रश्न 288- कर्म के मूल भेद कितने हैं और क्‍यों ? 

उत्तर - कर्म के मूल दो भेद हैं। (1) घातिकर्म, (2) अघाति- 
कर्म। (1) जो अनुजीवीगुणों के घात में निमित्तमात्र कारण हैं, 
उन्हें घातिकर्म कहते हैं। (2) जो अनुजीवीगुणों के घात में निमित्त 
नहीं है अथवा आत्मा को परवस्तु के संयोग में निमित्तमात्र कारण हैं 
अथवा आत्मा के प्रतिजीवीगुणों के घात में निमित्तमात्र कारण हैं, 
उन्हें घातिकर्म कहते हैं। घातिकर्म चार हैं- (1) ज्ञानावरण, 
(2) दर्शनावरण, (3) मोहनीय, और (4) SRR शेष चार 

अघाति हैं। 

प्रज़्न 289- कर्मों में उदय, उपशम, क्षय, क्षयोपश्म में से 
कौन-कौन अवस्था होती है ? 

उत्तर - अघातिकर्मों में दो ही अवस्था होती है। उदय और 
क्षय | चौदहवें तक इनका उदय रहता है और चौदहवें के अन्त में 
अत्यन्त क्षय हो जाता है। ज्ञानावरण, दर्शनावरण तथा अन्तराय की 
दो ही अवस्था होती है। क्षयोपशम और क्षय। बारहवें तक इनका 
क्षयोपशम है और बारहवें के अन्त में क्षय है। मोहनीय में चारों 
अवस्थाएँ होती है। उदय, उपशम, क्षय, क्षयोपशम | 

प्रश्न 290- किस गुण के तिरोभाव में कौन कर्म निमित्त है ? 

उत्तर - ज्ञानगुण के तिरोभाव में ज्ञानावरण निमित्त है। निमित्त 
में ज्ञागावरण की स्वतः दो अवस्था होती है-क्षय और क्षयोपशम। 
उपादान में ज्ञानगुण में स्वतः दो नैमित्तिक अवस्था होती है-क्षायिक 
और क्षायोपशमिक; इसलिए ज्ञानगुण में दो भाव होते हैं, अर्थात्‌ 
ज्ञानगुण का पर्याय में दो प्रकार परिणमन होता है- क्षायिकपरिणमनरूप 
केवलज्ञान और क्षायोपशमिकपरिणमनरूप शेष चार ज्ञान और तीन 
कुज्ञान | [ अज्ञानभाव तो औदयिक अंश की अपेक्षा है।] 

इसी प्रकार दर्शनगुण में दर्शनावरण निमित्त है। इस गुण की भी 

दो अवस्था होती हैं। क्षायकपरिणमनरूप केवलदर्शन, क्षायोपशमिक- 
परिणमनरूप चक्षु, अचक्षु, अवधिदर्शन। 

दान, लाभ, भोग, उपभोग और वीर्यगुण में अन्तरायकर्म निमित्त 
है। इन गुणों की भी दो अवस्था होती हैं। क्षायिकपरिणमनरूप 
क्षायिक दान, लाभ, भोग, उपभोग और वीर्य। क्षायोपशमिक- 
परिणमनरूप क्षायोपशमिक दान, लाभ,भोग, उपभोग और वीर्य। 
उपरोक्त सब क्षायोपशमिकभाव बारहवें गुणस्थान तक हैं और 
क्षायिकभाव तेरहवें से प्रारम्भ होकर सिद्ध तक है। 

मोहनीय के दो भेद हैं | दर्शनमोह और चारित्रमोह। आत्मा के 
सम्यक्त्व [ श्रद्धा] गुण में दर्शनमोह निमित्त है और चारित्रगुण में 
चारित्रमोह निमित्त है। श्रद्धागुण की चार अवस्था होती हैं। पहले, 
दूसरे, तीसरे में इसकी औदयिक अवस्था है। चौथे से सातवें तक 
प्रथम नम्बर की औपशमिकसम्यक्त्व अवस्था और आठवें से ग्याहरवें 
तक दूसरी औपशमिकसम्यक्त्व अवस्था रह सकती है। चौथे से 
सातवें तक क्षायोपशमिक अवस्था रह सकती है और चौथे से सिद्ध 
तक क्षायिक अवस्था रह सकती है | दर्शनमोह का उदय, मिथ्यात्वभाव 
में निमित्त है। इसका क्षयोपशम, क्षय तथा उपशम क्रमशः 
क्षायोपशमिक, क्षायिक और औपशमिकसम्यक्त्व में निमित्त है। 

चारित्रगुण की भी चार अवस्थाएँ होती हैं। असंयमभाव में 
चारित्रमोह का उदय निमित्त है। यह भाव पहले चार गुणस्थानों में 
होता है। उसका क्षय, क्षायिकचारित्र में निमित्त और बारहवें से ही 
होता है । इसका उपशम, औपशमिकचारित्र में निमित्त हैं, जो सम्पूर्ण 
ग्यारहवें में होता है और इसका क्षयोपशम एक तो संयमासंयमभाव 
में निमित्त है, जो पाँचवें में होता है और दूसरे क्षायोपशमिकचारित्र में 
निमित्त है, जो छठवें से दसवें गुणस्थान तक होता है। 

पज्चाध्यायी प्रएनोत्तर समाप्त 

'पज्चाध्यायी ( आर्ष टीका, भाग 1 से 7 में से संकलित ) 

  

  

  

  

  

   



  

f श्री दिगम्बर जैन मुमुक्षु मण्डल, देहरादून के प्रकाशन ह 

1. जैन सिद्धान्त प्रवेश रत्ममाला, भाग-1 40 रुपये 

2. जैन सिद्धान्त प्रवेश रत्नमाला, भाग-2 40 रुपये 

3. जैन सिद्धान्त प्रवेश रत्नमाला, भाग-3 40 रुपये 

4. जैन सिद्धान्त प्रवेश रत्नमाला, भाग-4 40 रुपये 

5. जैन सिद्धान्त प्रवेश रत्नमाला, भाग-5 40 रुपये 

6. जैन सिद्धान्त प्रवेश रत्नमाला, भाग-6 40 रुपये 

7. जैन सिद्धान्त प्रवेश रत्ममाला, भाग-7 40 रुपये 

8. जैन सिद्धान्त प्रवेश रत्नमाला, भाग-8 प्रकाशनाधिन 

(छहढाला प्रश्नोत्तरी ) 

9. जिनागमसार अनुपलब्ध 

नोट : कृपया उक्त सभी ग्रन्थ प्राप्त करने के लिए सम्पर्क करें - 

— SHRIKUNDKUND KAHAN DIG JAIN SWADHYAY MANDIR 
29, Gandhi Road, Dehradun-248001 (Uttarakhand) 
Ph. : 0135 - 2654661 / 2623131 

— TEERTHDHAM MANGALAYATAN, 

Aligarh-Agra Road, Sasni-204216, Hathras (U.P.) 
www.mangalayatan.com; info@mangalayatan.com    



रत्तमाला ग्राग के रूप में संकलन का 
गृढ रहस्य को साधारण भाषा में प्रस्तुत करने 

जैन सिद्धान्त प्रवेश रत्नमाल्का (न्वग-4)  

